
14 yanvar 2026-cı il, Bakı. “Fairmont” hotelin möh-
təşəm “Nizami Gəncəvi” zalı. Hər il olduğu kimi, bu il də 
yanvar ayında “Zəfər” Beynəlxalq İdman Mükafatı ötən 
il ərzində fərqlənmiş idmançıların, idman mütəxəssis-
lərinin, tutduğu vəzifədən, məşğul olduğu sahədən asılı 
olmayaraq, Azərbaycan idmanının təbliğinə, inkişafına 
öz dəstəyini əsirgəməyənlərin və sadəcə idmansevərlərin 
görüşünə gəldi. 19 dəfə ardıcıl olaraq keçirilən “Zəfər” 
Mükafatı bu dəfə də öz qaliblərini tapdı. 

“Zəfər 2025” isə qalib və veteran idmançıları, məşq-
çiləri, idman ictimaiyyətini və respublikamızda öz fəaliy-
yətilə xüsusi yeri olan şirkət və media nümayəndələrini 
Bakının müasir simvolu sayılan “Alov Qullələri”ndə 
salamladı. Mərasimin daimi aparıcısı olan Sənan Şəfi-
zadənin “giriş sözündən” sonra söz “Sportsman” jur-
nalının baş redaktoru, “Zəfər” mükafatının təsisçisi, 
əməkdar jurnalist Rəşad Qəmərşahoğluna verildi. Ötən 
ilin uğurlarından danışan təsisçi, qonaqlara 2025-ci ildə 
idmançılarımızın 2113 medal qazandığını, bunlardan 
30%-nin isə qızıl olduğunu xüsusi sevinclə qonaqlara 
çatdırdı. İdmançılarımıza 2026-cı ildə də uğurlar arzu-
layan baş redaktor, “BIZƏ QƏLƏBƏ YARAŞIR!”  şüarı 
ilə qalibləri təbrik etdi.  

Daha sonra “İdman Azərbaycan” kanalının xüsusi 
hazırladığı “Ötən ilə nəzər” telejurnalı qonaqları san-

ki bir qatara yığaraq 2025-ci ilə apardı. Telejurnalda 
idmançılarımızın il ərzində uğurlu çıxışları, eləcə də il 
ərzində ev sahibliyi etdiyimiz beynəlxalq yarışların da öz 
əksini tapması qonaqlara xüsusi ovqat bəxş etdi. 

Sonra "Zəfər" Beynəlxalq İdman Mükafatının qalib-
lərinin mükafatlandırılması mərasimi başladı.

Təqdimetmə mərasimi estrada ulduzlarının çıxışları, 
rəngarəng rəqs nömrələri, uduşlu lotoreya oyunları ilə 
hələ uzun müddət yaddaşlarda qalacaq.

P.S. “SPORTSMAN” tədbirin keçirilməsində 
göstərdikləri dəstəyə görə Azərbaycan idmanının dost-
ları olan – müasir və rahat, hər zövqə uyğun ofis me-
belinin tək ünvanı olan DAİMİ TƏRƏFDAŞIMIZ – Baş 
Sponsorumuz “Offissa Dizayn”a, DAİMİ TƏRƏFDAŞI-
MIZ “BİOLOJİ TƏBABƏT” klinikasına, hamının ra-
hatlıqla istifadə etdiyi ATM bankomatlarına xüsusi xid-
mət göstərən “TTS” şirkətinə, insanı gümrahlandıran 
“FULL” enerji içkilərinə, hər birimizin istifadə etdiyi 
“DELTA MAX” Azərbaycan gigiyenik məhsullarına, 
suyumuzu şirin edən “FILTREX” su filtrlərinə, dad-
lı tortları və şirniyyatları ilə süfrələrimizin bəzəyi olan 
DAİMİ TƏRƏFDAŞIMIZ “İZ” kulinariyaya, fərqli dada 
malik “POP” şirələrinə və bu günkü tədbirə ev sahibliyi 
edən - Bakının müasir simvolu olan “Fairmont” hote-
linə xüsusi təşəkkürlərini bildirir!

İLİN İDMANÇISI – ÜLVİ QƏNİZADƏ 
İLİN QADIN İDMANÇISI – VƏFA MUSAYEVA  

İLİN VETERAN İDMANÇISI – MÖVLUD MİRƏLİYEV 
İLİN ƏZMKAR İDMANÇISI – SÜBHAN MƏMMƏDOV 

İLİN MƏŞQÇİSİ – VAQİF KAZIMOV
İLİN İDMAN HAKİMİ – ELÇİN MƏSİYEV

İLİN İDMAN FEDERASİYASI – AZƏRBAYCAN MİNİFUTBOL FEDERASİYASI
İLİN İDMAN KLUBU – NEFTÇİ İDMAN KLUBU

İLİN FİTNESS KLUBU – THE GYM
İLİN İDMAN JURNALİSTİ – İLKİN FİKRƏTOĞLU (ATV)

İLİN İDMAN APARICISI – FƏRİD RAMAZANOV (CBC Sport)
İLİN İDMAN VERİLİŞİ – SPORTCAST (İDMAN TV)

İLİN MİLLİ İDMAN BRENDİ – CZ TEKSTİL
İLİN FOTOMÜXBİRİ – AZƏR ƏLİZADƏ (Olimpiya Dünyası)

İLİN İDMAN HƏKİMİ – PƏRVİN ƏKBƏROV
AZƏRBAYCAN İDMANININ TƏBLİĞİNDƏKİ XİDMƏTLƏRİNƏ GÖRƏ – İLQAR PAŞAZADƏ 
MİLLİ İDMAN NÖVLƏRİNİN İNKİŞAFINDAKI XİDMƏTLƏRİNƏ GÖRƏ – BİLAL ERDOĞAN

AZƏRBAYCAN FUTBOLUNUN İNKİŞAFINDAKI XİDMƏTLƏRİNƏ GÖRƏ – EMRAH ÇELİKEL

Q A L İ B L Ə R

Azərbaycan Ordusunun 
gücü yalnız döyüş meyda-
nında deyil, eyni zamanda, 
fiziki hazırlıq, mənəvi da-
yanıqlıq və sağlam həyat 
tərzinin təşviqi sahəsində 
də özünü göstərir. Bu is-
tiqamətdə Mərkəzi Ordu 
İdman Klubu (MOİK) ordu-
muzda idman siyasətini hə-
yata keçirən, ordu ilə idmanı 
vahid sistemdə birləşdirən 
aparıcı qurumlardan biri 
kimi çıxış edir. Klubun fəa-
liyyəti hərbi qulluqçuların fi-
ziki hazırlığının yüksəldilmə-
sinə, vətənpərvərlik ruhunun 
möhkəmləndirilməsinə və 
Azərbaycan Ordusunun bey-
nəlxalq idman nüfuzunun 
artırılmasına xidmət edir. 

Yaranma tarixi və 
formalaşan ənənələr
Mərkəzi Ordu İdman Klubu 

1961-ci ildə yaradılıb. Azərbay-
can Respublikası müstəqillik 
əldə etdikdən sonra klub Müda-
fiə Nazirliyinin strukturuna daxil 
edilib, fəaliyyətini milli maraqlara 
uyğun şəkildə yenidən qurub. Bu 
dövrdən etibarən MOİK yalnız 
idman nailiyyətləri qazanan bir 
qurum kimi deyil, eyni zamanda, 
ordu-idman ənənələrinin qorun-
duğu və inkişaf etdirildiyi strateji 
mərkəz kimi də formalaşıb.

Hazırda klubun bazasında 
cüdo, sərbəst və yunan-Roma 
güləşi, boks, ağır atletika, pau-
erliftinq və stolüstü tennis üzrə 
bölmələr fəaliyyət göstərir. Bu-
nunla yanaşı, futbol, voleybol və 
basketbol komandaları ölkənin 
müxtəlif idman liqalarında uğurla 
çıxış edirlər. Bu faktlar Mərkəzi 
Ordu İdman Klubunun çoxşaxə-
li və sistemli fəaliyyətinin bariz 
göstəricisidir.

Beynəlxalq Hərbi İdman 
Şurası ilə əməkdaşlıq
Mərkəzi Ordu İdman Klubu 

1995-ci ildən etibarən Beynəlxalq 
Hərbi İdman Şurasının (CISM) 
üzvüdür. 1948-ci ildə yaradılmış 
bu nüfuzlu təşkilat "İdman vasitə-
silə dostluq" şüarı altında hərbi 
qulluqçular arasında sülhün, qar-
şılıqlı anlaşmanın və əməkdaş-
lığın möhkəmləndirilməsini əsas 
məqsəd kimi müəyyən edib.

Azərbaycan Ordusunun id-
mançıları CISM xətti ilə keçirilən 
Dünya Hərbi Yay Oyunlarında 
mütəmadi olaraq iştirak edib, bu 
yarışlarda ümumilikdə 39 medal 
qazanıblar. Əldə olunan nəticələr 
ordumuzun idman sahəsində 
yüksək hazırlıq səviyyəsini və 
beynəlxalq arenada artan nüfu-
zunu nümayiş etdirir.

Azərbaycanın ev sahibliyi 
etdiyi mötəbər yarışlar
Azərbaycan son illərdə hər-

bi-idman sahəsində beynəlxalq 
tədbirlərin etibarlı ev sahibi 
kimi tanınır. Bakıda keçirilmiş 
hərbçilər arasında dünya çem-
pionatları ölkəmizin idman inf-
rastrukturunun və təşkilatçılıq 
imkanlarının yüksək səviyyədə 
olduğunu sübut edib.

Xüsusilə, 2023-cü ildə Bakıda 
təşkil olunan hərbçilər arasında 
güləş üzrə 36-cı dünya çempi-

onatı yadda qalan hadisələrdən 
biri olub. Bu mötəbər yarışda 
Azərbaycan güləşçiləri 21 medal 
qazanaraq böyük uğurlara imza 
atıblar. Belə tədbirlər Azərbayca-
nın beynəlxalq hərbi-idman mü-
hitində mövqeyini daha da möh-
kəmləndirir.

Olimpiya zirvələrinə 
aparan yol

Mərkəzi Ordu İdman Klubu-
nun yetirmələri Olimpiya Oyun-
larında da Azərbaycan idman 
tarixində silinməz iz qoyublar. 
1992-ci il Barselona Olimpiya 
Oyunlarında Valeri Belenkinin 
qazandığı qızıl və bürünc me-
dallar, eləcə də Sidney, Afina və 
Pekin Olimpiya Oyunlarında əldə 
edilən nəticələr klubun sistemli 
hazırlıq modelinin real bəhrə-
sidir. Bu nailiyyətlər təkcə fərdi 
idmançıların uğuru deyil, eyni 
zamanda, illər boyu formalaşdı-
rılmış peşəkar məşqçi heyətinin, 
düzgün idarəetmənin və dövlət 
qayğısının məntiqi nəticəsidir.

Əsgər-idmançı modeli - 
unikal yanaşma

Mərkəzi Ordu İdman Klubu-
nun fəaliyyətində əsgər-idmançı 
modeli xüsusi yer tutur. Bu model 
peşəkar idmançıların hərbi xid-
mət dövründə idman fəaliyyət-
lərini davam etdirməsinə imkan 
yaradır. Nəticədə idmançıların 
karyerasında fasilə yaranmır, ək-
sinə, onların fiziki və mənəvi ha-
zırlığı daha da möhkəmlənir. Bu 
yanaşma həm Silahlı Qüvvələrin 
idman potensialını artırır, həm də 
beynəlxalq yarışlarda Azərbay-
can Ordusunun layiqincə təmsil 
olunmasını təmin edir.

Gələcəyə baxış
Bu gün Mərkəzi Ordu İdman 

Klubu təkcə keçmiş nailiyyətlə-

ri ilə deyil, gələcəyə yönəl-
miş inkişaf strategiyası ilə 
də seçilir. Klubda fəaliyyət 
göstərən yüksək ixtisaslı 
məşqçi və mütəxəssis heyə-
ti milli yığma komandaların 
hazırlanmasında fəal iştirak 
edirlər. 

Eyni zamanda, klubumuz-
da yetişən yeniyetmə idman-
çıların MOİK-i təmsil edərək 
əldə etdikləri uğurlar onların 
gələcəkdə bu klubda hərbi 
xidmət keçmələri üçün real 
imkanlar yaradır. Bu idman-
çıların sonradan Mərkəzi 
Ordu İdman Klubunda zabit 
kimi xidmət etmələri isə klu-
bun əsas inkişaf fəlsəfəsini 
təşkil edir.

MOİK-in digər idman klub-
larından əsas fərqi ondan 
ibarətdir ki, gənc yaşlarından 
etibarən burada idman fəa-
liyyətinə başlayan idmançılar 
öz həyatlarını həm Azərbay-
can Ordusuna, həm də idma-
na həsr edərək bu iki dəyəri 
vahid bir məqsəddə birləş-
dirə bilirlər.

Davamlılıq və varislik 
prinsiplərinə əsaslanan bu 
model klubun uzunmüddətli 
uğurlarını təmin edən əsas 
amillərdəndir.

Sözardı: Mərkəzi Ordu 
İdman Klubu Azərbaycan Or-
dusunun gücünü idman mey-
danlarında nümayiş etdirən 
dövlətə və orduya sədaqə-
tin parlaq nümunəsi olan bir 
qurumdur. Klubun fəaliyyəti 
sağlam nəslin yetişdirilmə-
sinə, idman ənənələrinin qo-
runmasına və Azərbaycanın 
beynəlxalq hərbi-idman nü-
fuzunun daha da yüksəldil-
məsinə xidmət edir.

Bu gün MOİK keçmişin 
zəngin irsi, real nailiyyətləri 
və gələcəyə hesablanmış in-
kişaf modeli ilə Azərbaycan 
Ordusunun qürur mənbələ-
rindən biri kimi fəaliyyətini 
uğurla davam etdirir. 

Fuad CƏFƏROV
"Azərbaycan Ordusu"

“Qarabağ”ın baş məşq-
çisi Qurban Qurbanovun 
2025/26 UEFA Çempionlar 
Liqası əsas mərhələsinin 
7-ci turu çərçivəsində Ba-
kıda “Ayntraxt Frankfurt”la 
oyun (3:2) ərəfəsində dünya-
nın ən məşhur idman  
nəşrlərindən biri olan  
“Kicker” (Almaniya) jurnalı-
na müsahibəsi
- Cənab Qurbanov, siz vax-

tı ilə almaniyalı məşqçilərinin 
yanında təcrübə keçmisiniz. 
Alman futbol mədəniyyətindən 
nələri mənimsəmisiniz?

- 2010-cu ilin avqustunda 
Avropa Liqasının pley-off oyun-
ları zamanı biz "Borussiya Dort-
mund" ilə yaxşı münasibətlər 
qurmuşduq və bunun nəticəsi 
olaraq, bir qədər sonra orada 
Yürgen Kloppun yanında təcrübə 
keçmək imkanım oldu. Bir neçə 
gün ərzində onun məşq prose-
sini izləmək və məşqçilik işinin 

peşəkar tərəfləri haqqında onun-
la müzakirələr aparmaq mənim 
üçün əvəzolunmaz təcrübə idi. 
Fürsətdən istifadə edib "Kicker" 
jurnalı vasitəsilə ona salamları-
mı çatdırır və peşəkar inkişafıma 
mühüm töhfə verən bu qeyri-adi 
şansı mənə yaratdığı üçün dərin 
minnətdarlığımı bildirirəm.

- Alman futbolunun hansı 
aspektləri sizin üçün xüsusilə 
maraqlıdır?

- Alman futbolu hər zaman 
ciddi daxili intizam və hər oyuna 
yüksək konsentrasiyalı hazırlıqla 
seçilib. Bunlar Avropa futbolunun 
inkişafına təkan verən faktorlar-
dır. Əsas güc isə hələ uşaq fut-
bolundan aşılanan, sadə oyun, 
sürət və kollektiv nizama üstün-
lük verən mentalitetdir. Bu "dəmir 
intizam" alman futbolçularının 
rəqibdən və ya hesabdan asılı ol-
mayaraq, final fitinə qədər məsu-
liyyəti üzərlərinə götürmələrini və 
diqqətli qalmalarını təmin edir. Bu 

sadəlik və dözümlülük prinsiplə-
rini öz məşqçilik fəlsəfəmə daxil 
etməyim karyerama çox müsbət 
təsir göstərib.

- Futbolçu və ya məşqçi 
kimi nə vaxtsa Almaniya klub-
larından təklif almısınızmı?

- Xatırladığım qədər, 1997-ci 
ildə - oyunçu olduğum vaxt məni 
məşhur almaniyalı məşqçi Bernd 
Ştangeyə məsləhət görmüşdülər, 
lakin bundan bir nəticə çıxmadı.

- Əgər “Qarabağ” Bundes-
liqada oynasa, neçənci yeri 
tutar?

- Bütün mövsüm boyu alman 
komandalarına qarşı oynamaq 
çətindir və avrokuboklarda on-
larla bir-iki dəfə qarşılaşmaqdan 
tam fərqlidir. Hesab edirəm ki, biz 
rəqabət apara bilərdik, yəni aut-
sayder olmazdıq, lakin ilk 10-luğa 

düşmək asan olmazdı.
- 2010-cu ildə Dortmund 

“Borussiya”sına 0:4 hesabı ilə 
uduzan “Qarabağ” artıq 2024-
cü ildə "Bayer Leverkuzen"ə 
qarşı 2:2-lik nəticə əldə etdi. 
Bu müddət ərzində nə dəyişdi?

- O vaxt bizim avrokuboklar-
da ilk illərimiz idi, "Borussiya" isə 
özünün ən güclü dövrlərindən 
birini yaşayırdı - sonradan Alma-
niya çempionu da oldular. Klopp 
yüksək sürətlə oynayan çox ma-
raqlı komanda formalaşdırmışdı. 

"Bayer"ə qarşı isə biz artıq 
daha təcrübəli idik, lakin qrup 
mərhələsində onlara 1:5 hesa-
bı ilə uduzduq və keyfiyyət fərqi 
aydın görünürdü. Amma onlar-
la yenidən qarşılaşdıqda, rəqibi 
daha yaxşı analiz etdik, səhvləri 
düzəltdik, daha özünəinamlı və 
diqqətli olduq. Yenə qalib gələ bil-
məsək də, bu oyunlar bizə böyük 
təcrübə və öz gücümüzə inam 
qazandırdı.

“QARABAĞ” BUNDESLIQADA OYNASA, 
NEÇƏNCI YERI TUTAR?

- İndi "Ayntraxt Frankfurt"a 
qarşı oynayacaqsınız. Gözlən-
tiləriniz nədir?

- Dərk edirik ki, onlar bütün 
cəhətlərdə bizdən üstündürlər. 
Hazırda əsas məqsədimiz bütün 
oyunçuların sağlam olmasıdır ki, 
heyətdə rotasiyalar üçün daha 
çox seçimimiz olsun. Bakıda 
oynamağımızın üstünlüyündən 
də mümkün qədər yararlanmaq 
istəyirik. Avrokuboklardakı qələ-
bələrimizdən sonra rəqiblər ar-
tıq bizi daha ciddi qəbul edirlər. 
Əminəm ki, "Ayntraxt" bizə qarşı 
çox ciddi hazırlaşacaq. Bu qarşı-
laşmada xallar hər iki komanda 
üçün vacibdir və azarkeşlərimizə 
baxımlı oyun nümayiş etdirmək 
üçün sona qədər mübarizə apa-
racağıq.

- 2013-cü ildə "Ayntraxt"a 
qarşı keçirdiyiniz oyunları xa-
tırlayırsınızmı?

- Bakıda 0:2 hesabı ilə uduz-
muşduq. Frankfurtda isə vur-
duğumuz bərabərlik qolu rəqib 
azarkeşləri arasında həyəcana 
səbəb olmuşdu. Sonda 1:2 he-
sabı ilə uduzsaq da, yaratdığımız 
qol epizodları ilə onlara çətin an-
lar yaşatmışdıq.

- Komandanız yeddi xalla 
22-ci yerdədir. Pley-off mər-
hələsinə yüksəlmək şansları-
nızı necə qiymətləndirirsiniz?

- Real yanaşsaq, qalan iki 
oyundan birində qazanaca-
ğımız qələbə ilə də ilk 24 ko-
manda arasında yerimizi təmin 
edə bilərik. Lakin bu, təkcə bi-
zim çıxışımızdan deyil, həm də 

rəqiblərin nəticələrindən asılı-
dır. Buna görə də, qalan oyunla-
rın hər birində hətta bir xal belə 
bizim üçün həlledici ola bilər.

- "Qarabağ" ardıcıl 12-ci 
mövsümdür avrokubokların 
qrup və ya liqa mərhələsinə 
vəsiqə qazanır. Bu uğurun 
sirri nədədir?

- Bütün uğurlarımızın təmə-
lində "Qarabağ" adının daşıdığı 
dərin məna və klub rəhbərli-
yindən tutmuş oyunçulara qə-
dər hər kəsin hiss etdiyi böyük 
məsuliyyət dayanır. Bu, bizi hər 
hansı bir nailiyyətdən sonra 
arxayınlaşmaqdan qoruyur. Ək-
sinə, azarkeşlərimizin və ümu-
miyyətlə, hamının gözləntiləri 
bizi hər il daha da irəli aparır. 
Bu adın şərəfinə biz işimizə hər 
zaman son dərəcə ciddi ya-
naşmışıq və hər mənada daha 
peşəkar olmağa çalışmışıq. 
Uzun iş günlərindəki yorulmaz 
fəaliyyətimiz və böyük fədakar-
lığımız sayəsində buna nail olu-
ruq.

- "Qarabağ"ı öz futbol 
fəlsəfəsinə görə "Qafqazın 
“Barselona”sı" da adlandırır-
lar. Bununla razısınızmı?

- Təbii ki, bu ləqəbi yüksək 
qiymətləndiririk. "Barselona"nın 
fəlsəfəsi və bu oyun sisteminin 
tətbiqi dünya futbolunun zir-
vəsidir və bir çox klublar üçün 
dəyərli metodoloji mənbədir. 
Biz "Barselona"nı olduğu kimi 
kopyalamırıq, çünki belə bir sis-
temi fərqli mentalitetə və keyfiy-
yətə malik oyunçularla sadəcə 
tətbiq etməyə çalışmaq uğur-
suzluqla nəticələnə bilər. Buna 
baxmayaraq, mən topa sahib 
olmağa əsaslanan oyun tər-
zinə üstünlük verirəm. Effektiv 
hücumla qələbəni təmin etmək 
üçün oyunçularımız mükəmməl 
top nəzarətinə malik olmalı-
dırlar. Əsas məqsədimiz topu 
mümkün qədər uzun müddət 
özümüzdə saxlamaqla öz oyu-
numuzu qurmaq və fəlsəfəmizi 
həyata keçirməkdir.

- Bir çox klublar futbolçu sataraq öz büdcələ-

rini artırırlar. "Qarabağ" isə bu məsələdə daha 
təmkinli davranır. Bunun səbəbi nədir?

- Çempionatımızın hazırkı səviyyəsi və azarkeş 
marağına görə biz istədiyimiz oyunçuların yalnız 
təxminən 10 faizini heyətimizə qata bilirik. Çoxları 
Avropanın top klublarına daha birbaşa yol vəd edən 
liqalara getməyə üstünlük verirlər. Əvvəllər koman-
daya, əsasən, azad agent olan futbolçuları cəlb 
edirdik, indi isə yaxşı oyunçular üçün transfer haqqı 
da ödəyirik. Eyni peşəkarlığı öz istedadlı oyunçula-
rımıza gələn təkliflərdə də gözləyirik. Oyunçularımı-
zın, məsələn, Çempionlar Liqasındakı uğurlu çıxış-

ları tez-tez boş vədlər verən menecerləri cəlb edir 
ki, bu da komandada narahatlıq yaradır və işimizə 
mane olur. Oyunçularımızın inkişafına və oyun tər-
zimizi mənimsəmələrinə inanılmaz dərəcədə çox 
vaxt və əmək sərf etdiyimiz üçün, onların bizi dəyə-
rindən aşağı qiymətə tərk etmələrini istəmirik. Lakin 
bir klub kimi böyümək və daha uğurlu olmaq üçün 
sistematik şəkildə transfer alqı-satqılarında iştirak 
etmək qaçılmazdır.

- Son vaxtlar, əsasən, Portuqaliya ikinci liqa-
sından oyunçular transfer edirsiniz. Bunun 
arxasında xüsusi bir strategiya dayanır?

- Oradakı oyunçular bizim büdcəmizə uyğundur 
və həmin liqadan etdiyimiz transferlər həm də özü-
nü doğruldub. Bu liqa cənubi amerikalı istedadlar 
üçün bir giriş qapısı olduğu üçün biz diqqətimizi hə-
min bazara yönəltmişik və bu, səmərəli nəticə verir. 
Lakin axtarışlarımız yalnız bu regionla məhdudlaş-
mır - biz müxtəlif ölkələrin çempionatlarını, oradakı 
futbolçuları izləyirik.

- Komandanızda vaxtilə "İnqolştadt"da oyna-
mış xorvat əsilli almaniyalı qapıçı Fabian Buntiç 
də var. Nə üçün o, əsas qapıçı kimi özünü təs-
diq edə bilmir?

- Qapıçı mövqeyindəki rəqabət daha böyük olur, 
çünki komandada bu mövqe üçün yalnız bir yer var. 
Amma mən Fabianın peşəkarlığından və nümunəvi 
xarakterindən çox razıyam. Onun hələ Çempionlar 
Liqasında oynamaq imkanı qazanmaması ondan 
narazı olmağım anlamına gəlməməlidir. O, çox ça-
lışqan oyunçudur və əminəm ki, gələcəkdə koman-
daya kömək etmək üçün hələ çox şansı olacaq.

- Sizin haqqınızda deyirlər ki, məşq bazasına 
səhər hamıdan tez gəlir, axşam isə hamıdan gec 
çıxırsınız. Bu iş rejimi sizi yormur ki?

- Artıq 40 ildir futboldayam və bu idman növünə 
sevərək gəlmişəm. Əgər insan işini sevirsə, bez-
məkdən və tükənmişlikdən söhbət gedə bilməz. Əl-
bəttə ki, mövsüm ərzində eniş-yoxuşlar, fiziki yor-
ğunluq və ya komandanın zəif çıxışı olur - amma 
bu, futbolun təbiətində var. Tarix göstərir ki, hətta 
ən böyük klublar belə daim zirvədə qala bilmirlər. 
Əsas məsələ öz təyin etdiyin çərçivədə sabitliyi və 
uğuru qoruyub saxlamaqdır. Mən bu işi həqiqətən 
sevirəm və bezdiyimi hiss etdiyim an futbolu tərk 
edəcəyəm.

- Siz hər zaman çox təmkinli görünürsünüz. 
Niyə oyunlar zamanı emosiyalarınızı, demək 
olar ki, büruzə vermirsiniz?

- Bu, ilk növbədə mənim xarakterimlə bağlıdır. 
Bütün tapşırıqlarımı, hisslərimi və düşüncələri-
mi oyundan əvvəl paltardəyişmə otağında və ya 
məşqdə oyunçulara ötürürəm. Əgər komanda tam 
hazırlıqlıdırsa və hər kəs meydanda nə etməli oldu-
ğunu dəqiq bilirsə, meydanın kənarından həddin-
dən artıq müdaxiləyə və ya süni emosiya nümayi-
şinə ehtiyac görmürəm. Oyunun gedişatından asılı 
olaraq, əlbəttə, hisslərimi cilovlaya bilmədiyim anlar 
olur. Lakin ümumilikdə təmkinli olmağa çalışıram.

- Futbolçu olduğunuz dövrdə tez-tez klub də-
yişirdiniz. Amma məşqçi kimi belə deyil: 2008-
ci ildən "Qarabağ"dasınız. Başqa bir komanda-
da, bəlkə də başqa bir ölkədə çalımağı təsəvvür 
edirsinizmi?

- "Qarabağ"da qurduğumuz peşəkar sistemə və 
bu adın daşıdığı mənəvi məsuliyyətə görə, düzü-
nü desəm, heç vaxt başqa komanda haqqında dü-
şünməmişəm. Futbolçu olduğum vaxtlarda böyük 
klublarda oynamaq xəyallarım var idi. Lakin bura 
məşqçi təyin olunduğum gündən bütün diqqətimi 
və enerjimi yalnız bu komandaya həsr etmişəm. 
Həm ölkə çempionatında, həm də Avropa arena-
sında hiss etdiyim daimi məsuliyyət məni bu kluba 
elə sıx bağlayıb ki, özümü başqa yerdə təsəvvür 
edə bilmirəm.

Müsahibəni aldı: 
RASİM MÖVSÜMOV

AFFA-nın prezidenti Rövşən Nəcəfin FIFA 
prezidenti Canni İnfantino ilə görüşü keçirilib.

AFFA-dan verilən məlumata görə, Dünya İqtisa-
di Forumunun illik toplantısında iştirak edən Azər-
baycan nümayəndə heyətinin üzvləri də görüşə 
qatılıblar.

Görüşdə Azərbaycanda futbolun inkişafı ilə bağlı 
görülən işlər, o cümlədən futbolun kütləviliyinin ar-
tırılması, uşaq futbolunun inkişafı və bu istiqamət-
də həyata keçirilən infrastruktur layihələri barədə 
məlumat verilib. Həmçinin AFFA ilə FIFA arasında 
müxtəlif istiqamətlər üzrə əməkdaşlıq məsələləri 
nəzərdən keçirilib.

Söhbət zamanı 2027-ci ildə Azərbaycan və Öz-
bəkistanın birgə ev sahibliyi ilə keçiriləcək 20 yaşa-
dək kişi futbolçular arasında dünya çempionatının 
final mərhələsinə hazırlıq işləri və qarşılıqlı maraq 
doğuran digər məsələlər ətrafında fikir mübadiləsi 
aparılıb.

Rövşən Nəcəf FIFA prezidenti ilə görüşüb

Avropa çempionu və dünya 
mükafatçısı Orxan Səfərovun 
rəhbərlik etdiyi “Safarov Judo 
Academy”nin ikinci zalı fəaliy-
yətə başlayıb.

Azərbaycan Cüdo Federasiya-
sının (ACF) icraçı vitse-prezidenti 
Rəşad Rəsullu, Olimpiya çempionu 
Hidayət Heydərov və digər rəsmilərin 
iştirak etdiyi açılış mərasimində qeyd 
olunub ki, bu cür yeni zalların açılma-
sı cüdonun kütləviləşməsinə, uşaqlar 

və yeniyetmələr üçün məşq imkanlarının 
genişlənməsinə, həmçinin idmançıların 
daha peşəkar şəraitdə yetişməsinə mü-
hüm töhfə verir.

ACF tərəfindən müasir standartlara 
cavab verən tatamilərlə təchiz olunan 
zalın ümumi sahəsi 200 kvadratmetrdir. 
Burada, həmçinin məşqçi otağı və pal-
tardəyişmə bölmələri də yaradılıb. Yeni 
zalda 100-dən çox idmançı cüdo ilə 
məşğul ola biləcək.

“Safarov Judo Academy”

Azərbaycan Karate Fede-
rasiyasının 2025-ci ilin yekun-
ları ilə bağlı hesabat tədbiri 
keçirilib.

Əvvəlcə Dövlət Himni səs-
ləndirilib. Ardınca Ulu Öndər 
Heydər Əliyevin və Vətən uğ-
runda canından keçən şəhidlə-
rin xatirəsi bir dəqiqəlik sükutla 
yad edilib.

Azərbaycan Karate Fede-
rasiyasının prezidenti Ülvi Qu-
liyev ötən il bütün sahələrdə 
Azərbaycanın uğurlu olduğunu 

bildirib: "Bunun başlıca səbəb-
karı Prezident İlham Əliyevdir. 

Dövlət tərəfindən daim idma-
na qayğı və dəstək göstərilir. 

Ölkəmizin ilk dəfə ev sahibliyi 
etdiyi III MDB Oyunlarında ka-
rateçilərimiz uğurla çıxış etdilər. 
Bakının 2026-cı il dünyanın id-
man paytaxt seçilməsi bir daha 
ölkəmizin bu sahədə inkişaf et-
diyini göstərir. Bu ildə də bütün 
idmançılarımıza uğurlar arzula-
yırıq. Biz qalib xalqın nümayən-
dələriyik. Hər zaman bayrağımı-
zı yüksəklərə qaldırmalıyıq".

Sonra karatedə uğurla fəaliy-
yət göstərən şəxslər, eləcə də 
bu idman növünün işıqlandırıl-
masında yaxından iştirak edən 
media qurumları mükafatlandı-
rılıb. 

AKF ilin ən yaxşılarını açıqlayıb














